
En quondam timuistis Magistros, dum sedistis
Vos in pulveribus:
Tunc certe profectistis cum subditi fuistis
Scholae verberibus.
Omne caput languescit dum pastor oves nescit
Ac errans erit grex:
Latinum iam recessit barbaricum accessit
Scholarum perit lex.

Scholaribus revera pecunia in pera,
Quinterna manibus,
Et capitis in sphaera mitra fulget syncera
Modis in omnibus.
Vix sciunt G ut, A, re, nec musa declinare,
Nec curant studium:
Sed discunt chorizare, incipiunt amare
Mundi tripudium.

